
దులు నాసీనవీరులకుఁ బట్టుపడిన రోసి విడిచి కసివోనిదోర్దర్పభరంబుతోడన మఱలి

యదె నికటనగోపరిస్థలంబున విడిసి యాఁకొన్నబెబ్బులికి మేఁకలకూఁతముంబోలెఁ బర

సైన్యకలకలంబు వినంబడిన నెవ్వ రని తెలిసి రమ్మనిన నతనియానతిం బనిపూని వచ్చితి

నస్మత్స్వామి యగునతనిపరాక్రమక్రమంబు లొకకొంత యెఱింగికొనుండు విని

పించెద.

	మ.	
సమదైరావతదంతము ల్విఱిచి బీజశ్రేణి గా సాధ్వస

భ్రమధావత్సురలోకరాడపయశఃపంకంబులో నాటి త

ద్రమణీక్షేత్రజలంబులం బెనిచి యాదైతేయవంశావతం

సము గొల్పె న్నిజకీర్తివల్లికల నాశాకోటిపైఁ బ్రాఁకఁగన్.

	క.	
దనుజపతి మఖము లుడుపఁగ, జనితస్వాహానియుక్తి సమ మయ్యును ద

క్కినసురలకంటె ననలున, కినుమడి యయ్యెం గళత్ర మిదె చెఱపడుటన్.

	ఉ.	
తోడనె లేచి దండము ప్రతోదముగా నెనుపోతుతో జముం

డూడినచక్కటిన్ మడుగు లూనిన నెత్తుట భగ్నశృంగముల్

ప్రోడతనంబునం దగినబూఱటకొమ్ములు గాఁగఁ జల్లుపో

రాడిరి నిన్న రావణరణావని భూతపిశాచబాలికల్.

	క.	
బాడుదలఁ బట్టుకొలమునఁ, గూడనిచెడుగంతుఁ బెట్టుకొనఁ జూచియుఁ జే

యాడక వదలిన నూడని, బాడెం గోణపుఁడు దైత్యపతివెనువెనుకన్.

	క.	
దనుఁ గట్టఁ ద్రాళ్లు తానై, కొనివచ్చిన జూడ యనుచుఁ గుదియించి కరం

బునఁ బాశముఁ గొని తానన, వనధీశుని గట్టె నసురవర్యుం డాజిన్.

	గీ.	
ఆత్మజవము నచ్చి హరిణంబు డిగి భీతిఁ, బాఱఁగాళ్లు రాక పవనుఁ డసుర

లెగిచి కూడ ముట్టి యెకిరింతయిరినోరి, గరికిఁ దిగచి నోరఁ గఱచుకొనియె.

	క.	
మిడిగడుపువ్రేఁకమున నొక, యడు గే నిడ లేక యున్న యర్థాధిపతిం

బుడమిఁ బడఁ ద్రోచి పైమరు, పడ శవములతిట్ట పేర్చి పరిజన మరిగెన్.

	క.	
కలవాఁ డెవ్వడు జెడఁడను, పలుకు నిజం బాజిఁ బట్టువడియును దనకుం

గలనిధులను దండువ యిడి, తలతో నూఁదఁబడి పోయె ధనధుఁడు గృతి యై.

	గీ.	
ఎద్దుచేతిపుర్వు నెమ్ములుఁ బొడతోలు, నొల్ల కసురవీరుఁ డొడిచికొన్న

చంద్రరేఖ నాత్మసత్కీర్తిరేఖ గాఁ, దలఁచి వగచుఁ జంద్రధరుఁ డతండు.

	గీ.	
అసురచెఱసాలయం దున్నయమరవరుల

నారు లిప్పుడు ధరియించినారు జడలు

ధూర్తరక్షఃప్రతాపాగ్నిధూమరేఖ

లార్తనిర్జరలోకాపకీర్తిలతలు.

		 ఈ పేజీలో చివరి మార్పు 13 సెప్టెంబరు 2022న 21:06కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

